UCAPAN TAN SRI PRO-CANSELOR
YANG AMAT BERBAHAGIA

TAN SRI DATO’ SERI SITI NORMA YAAKOB

Sabtu, 8 September 2007 (Pagi)

Bismillahirrahmanirrahim

Assalamualaikum warahmatullahi wabarakatuh & salam sejahtera


Saya bersyukur ke hadrat Allah S.W.T kerana dengan limpah kurnia dan izinNya, dapat kita berkumpul di Istiadat Konvokesyen pada pagi ini.


Majlis pada pagi ini merupakan Bahagian ke-8 dari 10 Bahagian Istiadat Konvokesyen yang akan berakhir pada Hari Ahad nanti. Untuk sesi ke-8 ini, seramai 947 orang graduan akan menerima Ijazah Sarjana Muda dari Fakulti Sains.


Sehubungan itu, saya mengambil kesempatan ini untuk mengucapkan tahniah kepada para graduan yang telah berjaya menamatkan pengajian masing-masing dengan jayanya. Juga saya mengambil kesempatam ini untuk mengucapkan tahniah kepada para ibubapa dan sanak saudara para graduan yang hadir pada hari ini.


Pencapaian dan kejayaan ini adalah kerana usaha, kesungguhan dan ketekunan pada graduan yang akan menerima ijazah mereka sebentar nanti. Semoga pencapaian ini menjadi pemangkin kepada para graduan untuk terus berusaha dan mencipta kejayaan pada masa-masa akan datang.


Alhamdulillah, segala pengorbanan, kesabaran dan sokongan para ibubapa terhadap anak masing-masing telah diberkati Allah S.W.T sehingga membolehkan mereka menamatkan pengajian di sini dengan jayanya. Sebagai ibubapa, saat seperti ini tentulah merupakan satu peristiwa manis, yang akan menjadi kenangan abadi kepada tuan-tuan dan puan-puan semua. Sudah pasti ramai di kalangan tuan-tuan dan puan-puan yang merasa lega dan melafazkan kesyukuran, kerana tempoh penantian selama beberapa tahun, telahpun berlalu dan berkahir dengan kejayaan.

Tuan-tuan dan Puan-puan sekalian,


Penyelidikan merupakan salah satu tunggak, yang akan membezakan Institusi Pengajian Tinggi bertaraf dunia, dengan Institusi Pengajian Tinggi yang lain. Universiti Malaya telah menerima watikah daripada Kerajaan yang mengiktiraf Universiti Malaya sebagai Universiti Penyelidikan.

Sebagai Universiti Penyelidikan, Universiti Malaya telah diberi geran sebanyak RM128 juta setahun untuk tempoh 3 tahun yang akan datang bagi melaksanakan aktiviti yang berkaitan dengan Universiti Penyelidikan. Sebagai permulaan, Universiti Malaya dibenarkan oleh Kementerian Kewangan menggunakan geran Universiti Penyelidikan sebanyak RM50 juta mulai Julai 2007 hingga Disember 2007. Pengiktirafan Universiti Malaya sebagai Universiti Penyelidikan menjadikan Universiti Malaya sebagai enjin pembangunan negara yang dapat meningkatkan aktiviti penyelidikan dalam persekitaran yang kondusif dan dapat menjana kekayaan dan meningkat kualiti hidup.

Para graduan sekalian,


Universiti Malaya sentiasa menegaskan peri pentingnya, peranan ilmu pengetahuan dalam kemajuan dan perkembangan manusia, masyarakat dan negara. Perkara ini tercermin dalam moto Universiti Malaya, yang berbunyi “Ilmu Punca Kemajuan”. Ilmu pengetahuan dalam era K-ekonomi, menjadi faktor utama dan penting, dalam menentukan kejayaan berterusan setiap individu, yang ingin maju dan berjaya, dalam profesyen masing-masing.


Dalam alaf baru yang begitu mencabar dan pantas berubah, para graduan digalakkan meneruskan usaha menimba ilmu baru, supaya sentiasa relevan dalam pasaran kerja. Proses menuntut ilmu tiada sempadannya, dan akan berterusan sehingga ke akhir hayat.
Para hadirin sekalian,


Dalam pembentangan Rancangan Malaysia Ke-9 (RMK9) oleh Perdana Menteri, Datuk Seri Abdullah Haji Ahmad Badawi, telah mensasarkan pembangunan modal insan sebagai teras utama pembangunan negara dalam mencapai impian Wawasan 2020. Ini adalah sesuatu yang perlu diberi perhatian sepenunya oleh semua pihak. Tumpuan kepada tiga strategi utama untuk melahirkan modal insan kelas pertama iaitu meningkatkan keupayaan dan penguasaan ilmu, mengukuhkan keupayaan sains; penyelidikan dan pembangunan (R&D) serta inovasi; dan memupuk masyarakat berbudaya dan memiliki kekuatan moral merupakan langkah bijak yang harus didukungi bersama-sama dan mahasiswa khususnya perlu menyahut seruan ini.

Namun begitu, dalam kita merencanakan halatuju pembentukan insan yang diimpikan, satu aspek yang tidak boleh dikesampingkan adalah asas atau dasar kepada pembentukan insan itu sendiri dalam konteks pendidikan di Malaysia. Apa yang dimaksudkan di sini adalah perlunya modal insan yang ingin dilahirkan selari dengan hasrat Falsafah Pendidikan Negara. 

Secara ringkas, Falsafah Pendidikan Negara (FPN) menggariskan bahawa individu yang diimpikan ialah individu yang baik, seimbang dan harmonis dalam pelbagai aspek, rohani, emosi dan jasmani. ‘Seimbang’ di sini membawa pengertian bahawa individu yang ingin dilahirkan adalah individu yang tidak melampui batas, dan tidak mengutamakan satu aspek dan mengabaikan aspek yang lain. ‘Harmonis’ pula bermaksud bahawa keempat-empat aspek berkenaan perlu wujud secara bersama dan saling kukuh-mengukuh antara satu sama lain. Namun begitu, keseimbangan dan keharmonian dalam keemapt-empat aspek berkenaan tidak akan sempurna melainkan ia didasari oleh ketaatan dan kepatuhan kepada Tuhan.


Dalam Rancangan Malaysia Ke-9, Kerajaan sedang mempergiatkan usaha bagi menggalakkan semua sektor meneroka bidang baru yang mempunyai potensi pertumbuhan tinggi dan kelebihan daya saing. Ini termasuk pembangunan sektor pertanian moden, bioteknologi, nanoteknologi dan sektor pembuatan berteknologi tinggi.


Oleh itu, Universiti Malaya kini telah menyambut cabaran tersebut dengan merangka semua kurikulum pengajiannya yang telah responsif kepada perkembangan dan keperluan ekonomi, agar dapat melahirkan pelajar-pelajar yang mahir, dan yang juga dapat memenuhi keperluan industri serta bakal majikan. Dengan kata lain, kurikulum pengajian Universiti Malaya telah dirangka sebegitu rupa, agar dapat melahirkan contoh insan yang bersahsiah unggul.

Tuan-tuan dan puan-puan sekalian,


UM sudah berusia melebihi 100 tahun. Untuk memenuhi aspirasi terkini, UM terus digerakkan untuk menjadi sebuah universiti yang ulung dan  bertaraf dunia. Dalam pada itu, UM akan melalui proses rekayasaan, iaitu “re-engineering”, dalam aspek pengurusan akademik, reformasi kurikulum, transformasi mutu pengajaran dan pembelajaran, dan seterusnya, peningkatan infrastruktur kampus. Dalam garis besar haluannya, terdapat 3 jajaran utama UM, iaitu menyemai dan menyebarkan ilmu pengetahuan, mempertajamkan kemahiran para mahasiswa, dan yang ketiga, membentuk watak dan perilaku mahasiswanya supaya sesuai dengan aspirasi negara.

Usaha mengantarabangsakan UM sedang giat dilakukan dengan meningkatkan hubungan kerjasama dan aktiviti penyelidikan dengan universiti terkenal di luar negara. Selain daripada itu, UM juga giat menambahkan bilangan pelajar dan pensyarah antabangsanya, serta melaksanakan program pertukaran pelajar dan staf dengan institusi-isntitusi utama di luar negara. Keseluruhan proses ini adalah bertujuan untuk meningkatkan martabat UM di persada dunia, dan mencapai kedudukan sebagai sebuah universiti yang terunggul di rantau ini.


Sukacita saya mengingatkan para graduan sekalian agar menggunakan dengan sebaik-baiknya segala ilmu dan kepakaran yang telah dicurahkan oleh para pensyarah. Apabila masuk ke alam pekerjaan kelak, gunakan ilmu ini dengan cara yang betul, dan melaksanakan segala tugas dengan jujur, amanah dan bertanggungjawab.

Saudara-saudari dan para graduan sekalian.


Sempena dengan Hari Konvokesyen ini, saya berharap para graduan dapat bersatu-tenaga dan memperbaharui semangat untuk bersama-sama membangunkan negara demi kebaikan semua. Tanpa tenaga dan sumbangan individu, seperti saudara-saudari semua, kesinambungan pembangunan negara akan terjejas, dan hasrat untuk menjadi sebuah negara maju menjelang 2020 akan hanya tinggal impian sahaja. Dengan cabran di alaf baru sekarang, para graduan akan menghadapi pelbagai isu yang memerlukan penyelesaian. Isu dunia tanpa sempadan, dan konsep langit terbuka, perlu diberi perhatian.

Untuk mengatasi persoalan tersebut, sesebuah universiti berfungsi menghasilkan sumber manusia yang dapat menangani segala cabaran dengan cara inovatif dan imaginatif. Saya berharap kehadiran saudara-saudari dalam dunia pekerjaan kelak akan menyemarakkan nama Universiti Malaya dengan menjadi warga kerja yang serba boleh dan berdedikasi.


Bagi mengakhiri ucapan ini, saya ingin mengambil kesempatan untuk mengingatkan para graduan terhadap kasih sayang dan pengorbanan para ibubapa yang membolehkan para graduan mencapai kejayaan dan kemajuan masing-masing. Sentiasa hormati ibubapa dan penjaga masing-masing agar dapat menjadi insan yang sempurna. Jangan lupa jasa dan sumbangan para pensyarah dan pentadbir universiti yang telah berusaha untuk membantu saudara-saudari mendapat kejayaan sehingga ke hari ini.

Sekali lagi saya mengucapkan setinggi-tinggi tahniah kepada para graduan, ibubapa dan sanak saudara di atas kejayaan para graduan hari ini. Saya, selaku Pro-Canselor Universiti ini, juga mengambil kesempatan ini mengucapkan terima kasih kepada tetamu-tetamu yang lain kerana sudi meluangkan masa untuk hadir ke majlis ini.

Sekian, Wabillahi taufik walhidayah wassalamualaikum warahmatullahi wabarokatuh.
